
XXI əsrdə bioloji müxtəlifliyin qorunması və davamlı istifadəsi, mövcud 

biliklərin cəmiyyətdə geniş yayılması, elm və təhsil sahəsində tədqiqatların 

sinxronlaşdırılması və təkmilləşdirilməsi, o cümlədən, qlobal miqyasda 

fənlərarası inteqrasiyanın sürətləndirilməsi son dərəcə aktualdır və bəşəriyyət 

üçün böyük əhəmiyyət kəsb edir. Məqalə son onilliklərdə dəyişən mühitdə 

Azərbaycan florasının öyrənilməsinin vəziyyəti, elmi-tədqiqat işlərinin əsas 

inkişaf istiqamətlərinə və meyllərinə, o cümlədən müasir çağırışlara uyğun olaraq 

elm və təhsilin inteqrasiyasının bəzi problemlərinə həsr edilmişdir. 

  
Ключевые слова: биологическое разнообразие, флора, систематика 

растений, наука и образование, Азербайджан. 

Сохранение и устойчивое использование биологического 

разнообразия, широкое распространение соответствующих знаний в 

обществе, синхронизация и усовершенствование исследований в области 

науки и образования, в том числе ускорение междисциплинарной 

интеграции в глобальном масштабе чрезвычайно актуальны и имеют 

большое значение для человечества в 21 веке. Статья посвящена состоянию 

изученности флоры Азербайджана в изменяющейся окружающей среде в 

последние десятилетия, основным направлениям развития и тенденциям 

научных исследований, а также некоторым проблемам интеграции науки и 

образования в соответствии с современными вызовами. 

ABSTRACT 

In the 21st century, the conservation and sustainable use of biological 

diversity, the wide dissemination of relevant knowledge in society, and the 

synchronization and improvement of research in the field of science and 

education, including the acceleration of interdisciplinary integration on a global 

scale, are incredibly relevant and of great importance for humanity. The article is 

devoted to the state of the study of the flora of Azerbaijan in a changing 

environment in recent decades, the main development directions and trends of 

scientific research, as well as some problems of the integration of science and 

education in accordance with modern challenges. 

Təbii sərvətlərin mühafizəsi və onlardan davamlı istifadə iqtisadi rifaha, sosial sabitliyə və 

mədəni inkişafa mühüm töhfə verməklə yanaşı eyni zamanda insan cəmiyyətinin inkişafının qlobal 

davamlılığında və ətraf mühitin qorunmasında mühüm yer tutur (Ali-zade & Salimov 2018). Digər 

tərəfdən təbii sərvətlərin ayrılmaz hissəsi olan bioloji müxtəlifliyin və biogesenozların pozulduğu 

müasir dövrdə insanları qida, təmiz hava, su, mədəni irsə qədər bir çox maddi və mənəvi faydalar ilə 

təmin edən ekosistemlərin ekoloji tamlığına və onların funksiyalara mənfi təsirlər müşahidə olunur 

(Visconti et al, 2018). Bu səbəbdən bioloji müxtəlifliyin mühafizəsi və davamlı istifadəsi XXI əsrin 

ən əhəmiyyətli və qlobal problem kimi üzə çıxır və dünya dövlətlərinin, o cümlədən Azərbaycanın 

daim diqqət mərkəzindədir (Əli-zadə və Səlimov, 2015, Ichii et al. 2019). Hazırda dayanıqlı iqtisadi 

inkişafı təmin etmək üçün bioloji müxtəlifliyin xarakteristikası ölkənin bioloji ehtiyatlarının 

mühafisəsinə istiqamətləndirilir və dövlətin ekoloji siyasətində əsas rol oynayır. 
 

Azərbaycan kifayət qədər zəngin 

floraya, həmçinin meşə və çöllərdən tutmuş 

bataqlıq və səhralara qədər müxtəlif bitki 

örtüyünə malikdir. Bundan başqa ölkənin 

demək olar ki, yarısı dağlıq və ya yüksək dağlıq 

ərazilərdən ibarətdir (Прилипко 1970; 

Abutalıbov və Hacıyev 1976; Qurbanov və 

Cabbarov, 2017). Əvvəlki ədəbiyyat 

məlumatlarına əsasən Azərbaycan florasında 

156 fəsilə və 930 cinsə daxil olan ~4500 

vaskulyar bitki növü yayılmışdır (Флора 

Азербайджана 1950–1961; Мусаев и 

Фаталиев 2004). Lakin son illərdə bəzi 

müəlliflər hesab edirlər ki, Azərbaycanda 

mədəni bitkilər də daxil olmaqla 5000-ə yaxın 

vaskulyar bitki növünə rast gəlinir (Əsgərov 

2016; İbadullayeva & Hüseynova, 2021). Eyni 

zamanda məlum oldu ki, bu məlumatlartəxmini 

rəqəmlərdir, yəni bitkilərin sistematikasında 

davam edən qlobal nomenklatur və taksonomik 

dəyişikliklərlə, həmçinin müasir tədqiqatlar 

nəticəsində yeni taksonların identifikasiyası ilə 

əlaqədar olaraq floranın tərkibinə yenidən 

baxılmalıdır (Borsch & al. 2020). Çünki 

Azərbaycan florasında rast gəlindiyi qeyd 

olunan bəzi taksonların statusları və 

ranqlarının, hətta yayılmasına dair 

məlumatların təftişi və dəqiqləşdirilməsi 

zərurəti vardır. 

Bioloji müxtəlifliyin mühafizəsi daimi 

dövlətimizin diqqət mərkəzindədir. Elm və 

texnologiyanın inkişafının, ölkədə qabaqcıl 

innovasiya sisteminin nəzəri, metodoloji və 

praktik tətbiqi elmi əsaslar üzərində 

formalaşdırılması Azərbaycan Respublikasının 

dövlət siyasətinin  strateji  məqsədlərindən 

olmuşdur. Hələ 1996-cı ildə Respublika 

Prezidenti tərəfindən qəbul edilmiş “Azərbaycan 

Respublikasında bioloji müxtəlifliyin öyrənilməsı, 

saxlanması və davamlı istifadəsi üzrə Milli 

Strategiya və Fəaliyyət Planı”nda zamanın ən 

vacib tələbi kimi cəmiyyətdə ekoloji biliklərin 

geniş yayılması, ekoloji təhsilin ardıcıllığının və 

fasiləsizliyinin   təmin  edilməsi bu sahə üzrə 

təhsilin yüksək səviyyədə təşkilini zəruri etmişdir. 

Respublikamızda bioloji müxtəlifliyin 

öyrənilməsi  üzrə  təşəbbüs  akademik Cəlal 

Əliyevın adı ilə bağlıdır. Onun rəhbərliyi altında 

ölkəmizdə bu sahədə əsrin əvvəlindən başlayaraq 

alimlərin, o cümlədən botaniklərin fəaliyyəti, yerli 

və Qafqaz florasının müxtəlifliyin öyrənilməsi, 

endem və nadir bitki növlərinin təhlili, onların 

statusunun müasir kateqoriya və meyarlara uyğun 

qiymətləndirilməsi ilə yanaşı nadir və təhlükə 

həddində olan  taksonların qorunmasına 

istiqamətləndirilmişdir. Bitki müxtəlifliyinin 

öyrənilməsi, mühafizəsi, davamlı istifadəsi və 

inkişafı üzrə aparılan tədqiqatlarda alimlərimiz 

tərəfindən böyük nailiyyətlər əldə edilmişdir. 

Bu istiqamətdə son 15-20 ildə prioritet 

strateji əhəmiyyətli məsələlərin həlli üçün 

Azərbaycan Milli Elmlər Akademiyasında da elm 

sahəsində məqsədyönlü struktur dəyişiklikləri 

aparılmış, innovasiya və telekommunikasiya 

sektorlarının gücləndirilməsi də xüsusi diqqət 

mərkəzində olmuşdur. Sonrakı illərdə AMEA-nın 

bəzi İnstitutlarında, o cümlədən Botanika 

İnstitutunda gənc alim və mütəxəssislərin 

dəstəklənməsi, elm və təhsilin uzlaşdırılması, elmi- 

tədqiqat işlərinin səviyyəsinin yüksəldilməsi 

yolu ilə davamlı inkişafa və qlobal elm aləminə 

bu sahədə inteqrasiyaya təkan verilmişdir. 

Azərbaycan Respublikasında bioloji 

müxtəlifliyin qorunmasına və davamlı 

istifadəsinə dair 2017–2020-ci illər üçün Milli 

Strategiya”sının həyata keçirilməsi üzrə 

Fəaliyyət Planına uyğun olaraq beynəlxalq 

təcrübəyə əsaslanan monitorinq sisteminin 

təkmilləşdirilməsi, bioloji müxtəliflik üzrə 

informasiya və əvvəlcədən xəbərdaretmə 

sisteminin yaradılması aktual istiqamətlərdən- 

dir. 

Ümumi iqtisadi vəziyyət, beynəlxalq 

əlaqələrin inkişafı, müasir çağırışların və 

əməkdaşlığa qabil elmi-texniki potensialın 

nəzərə alınması kimi bir sıra amillər son illərdə 

regional və beynəlxalq elmi əməkdaşlığın 

intensiv inteqrasiyasına imkan yaratmışdır. 

Botanika İnstitutunun əməkdaşlarının innovativ 

fəaliyyəti beynəlxalq elmi əməkdaşlıq 

sahəsində strategiya ilə sıx bağlı olmuşdur. 

Beynəlxalq elmi əlaqələrdə fəal iştirak, 

intellektual əməyin beynəlxalq mübadiləsi, elmi 

sahələrin prioritet inkişafı, müştərək və birgə 

tədqiqatların müxtəlif formaları, qlobal layihə 

və proqramlara qoşulma həyata keçirilmişdir. 

İnstitutun beynəlxalq   təşkilatlara üzvlüyü, 

xarici tərəfdaşları ilə sıx əməkdaşlığı 

alimlərimizin elmi-texniki hazırlığında və 

kvalifikasiyalarının artırılmasında xüsusi rol 

oynamışdır   (Əli-zadə  və Əlirzayeva 2009, 

2010). 

2010-ci ildən başlayaraq botanika elmin 

müxtəlif sahələrində müəyyən uğurları ilə 

seçilən elmi fəaliyyətdə bir sıra innovasiyalar 

tətbiq edilmiş, ilk və uğurlu addımlar atılmışdır. 

Bu istiqamətdə akademik Validə Əli-zadənin 

rəhbərliyi altında həyata keçirilən beynəlxalq 

layihələrin uğurlu nəticələri nüfuzlu xarici 

jurnal və kitablarda nəşr olunmuş, dünyanın 

elm mərkəzlərində keçirilən çoxsaylı 

tədbirlərində təqdim olunmuş, müzakirə edilmiş 

və dünya botanika elminə əhəmiyyətli töhfələr 

verilmişdir. 

Son illərdə elmi əməkdaşlıqlar 

çərçivəsində bizim gənc alimlərimiz tərəfindən 

xarici elmi müəssisələrdə aparılan tədqiqatlar 

nəticəsində Azərbaycan florasının tədqiqi üçün 

müasir metodlardan və molekulyar filogenetik 

yanaşmalardan istifadə etməklə xeyli yeni 

məlumatlar əldə edilmiş, bəzi mübahisəli bitki 

növlərinin taksonomik məsələləri müəyyən 

edilərək həll edilmişdir (Maharramova & al. 

2017; Salimov & al. 2021; Giorgashvili & al. 

2022; Aghayeva & al. 2021; Zernov və 

Mirzəyeva 2021). 

2009-cu ildə “Qafqaz Bitkilərinin 

Biomüxtəlifliyi Təşəbbüsü” beynəlxalq layihəsi 

çərçivəsində Botanika İnstitutunun BAK herbari 

fondunun tip nümunələrinin də rəqəmsallaşdırıl- 

ması (Parolly & al. 2014; Ali- zade 2023), 

respublikamızda elektron floranın yaradılmasına 

təkan vermişdir. 2015-ci ildən etibarən 

Azərbaycanın Dünya Florası Onlayn (DFO) 

layihəsi üzrə Botanika İnstitutu Beynəlxalq 

Konsorsiumun üzvü və tərəfdaşı olmuşdur (Əli- 

zadə və Səlimov 2020). Respublikamızın müasir 

elektron floranın yaradılmasına yönəldilmiş bu 

fəaliyyət nəticəsində Beynəlxalq Kodeksin 

qaydaları və tövsiyələrinə (Turland & al., 2018) 

uyğun nəşr edilmış prioritet (qəbul olunan) adları 

və sinonimləri nəzərə alınması, həmçinin müxtəlif 

qlobal bitki resurs bazalarından (Euro+Med 

PlantBase (Euro+Med, 2006–; GBIF, 2018; 

WCSP, 2016; WFO, 2023) istifadə bir sıra bitkilər 

üçün taksonomik dəqiqləşdirmələrin müəyyən 

edilməsinə imkan vermişdir (Ali-zade, 2023). 

Beləliklə son illərin tədqiqatları nəticəsində 

Azərbaycan florasında 57 fəsilə və 152 cinsə aid 

540 takson mamırkimilərin (Məmmədova, 2022), 

17 fəsilə və 30 cinsə aid 97 takson qıjıkimilərin, 5 

fəsilə və 20 cinsə aid 17 takson 

çılpaqtoxumluların (Salimov & al. 2019), 27 

fəsilə və 222 cinsə aid 97 takson birləpəlilərin 

yayıldığı aşkar edilmişdir (Salimov & al. 2020). 

Hazırda DFO layihəsi çərçivəsində Azərbaycan 

florasında rast gəlinən ikiləpəli bitkilərin 

sistematik və nomenklatur dəqiqləşdirilməsi, cins 

və infragenerik taksonların məlumat siyahısının 

hazırlanması üzrə işlər davam etdirilir (Salimov & 

al. 2018). Beləliklə, güman etmək olar ki, 

Azərbaycanın vaskulyar bitki növlərinin məlumat 

siyahısı (çekslit) üzərində aparılan işlər başa 

çatdıqdan sonra fəsilə, cins və taksonların (növ, 

yarımnöv, variasiya və təbii hibridlərin) ümumi 

sayı müəyyən edilə bilər. 

Azərbaycan Respublikasında bioloji 

müxtəlifliyin qorunmasına və davamlı 

istifadəsinə dair 2017–2020-ci illər üçün Milli 

Strategiya”sının həyata keçirilməsi üzrə 

Fəaliyyət Planına uyğun olaraq beynəlxalq 

təcrübəyə əsaslanan monitorinq sisteminin 

təkmilləşdirilməsi, bioloji müxtəliflik üzrə 

informasiya və əvvəlcədən xəbərdaretmə 

sisteminin yaradılması aktual istiqamətlərdən 

olmuşdur və bu istiqamətdə işlər davam 

etdirilir. Hazırda ölkədə nadir ekosistemlərin və 

genetik resursların qorunmasının gücləndiril- 

məsi zərurəti yaranmışdır (Azərbaycan 

Respublikası Prezidentinin Sərəncamı №2358, 

2016; Azərbaycan Respublikası Prezidentinin 

Fərmanı №800, 2012). 

Bu çərçivədə müxtəlif elm sahələrinin 

ən müasir metod və yanaşmalarının cəlb 

edilməsi bütövlükdə Azərbaycan ekosistemləri- 

nin vəziyyətini və strukturunu qiymətləndir- 

məyə imkan verəcəkdir. Qeyd olunan 

məsələləri həll etmək üçün müasir yanaşmalar 

(molekulyar sistematika, palinologiya) və 

metodlardan (populyasiya-ontogenetik, biogeo- 

kimyəvi, aerokosmik, riyazi modelləşdirmə, 

tibbi) istifadəsi, kompüter texnologiyaları və 

multidisiplinar tədqiqatların tətbiqi hesabına 

təbii ehtiyatlar və ətraf mühitin qiymətləndiril- 

məsi baxımından həyat keyfiyyəti üçün 

ekosistemlərin əhəmiyyəti barədə əhalinin 

məlumatlılıq səviyyəsinin yüksəldilməsi üçün 

çox vacibdir. 

Təbii ekosistemlərin mühafizəsi sağlam 

həyat və iqtisadi inkişafın təminatçısıdır, lakin 

geoloji mühitdə baş verən müxtəlif endogen və 

ekzogen geodinamik və fiziki-kimyəvi 

proseslər daxil olmaqla təbii və antropogen 

faktorlar geniş ərazilərdə ekosistemlərin 

deqradasiyasına, xüsusilə də təbii bitki 

örtüyündə böyük dəyişikliklərə səbəb olur. Son 

illərin tədqiqatları göstərir ki, bir sıra bitki 

növləri təbiətdə yox olmuş, bir çoxlarının isə 

nadir və təhlükə altında olması 

müəyyənləşdirilmişdir. Ötən illərdə nadir, endem 

və nəsli kəsilmə təhlükəsi altında olan bitki 

növlərini öyrənmək məqsədilə Təbiət Mühafizəsi 

üzrə Beynəlxalq İttifaqı (IUCN) tərəfindən qəbul 

olunan kateqoriya və meyarlar əsasında əksər 

növlərin monitorinqi həyata keçirilmiş və onların 

qorunma statusu müasir səviyyədə 

qiymətləndirilmişdir. Ölkəmizə məxsus dəyişən 

fiziki-coğrafi şərait, təbii tarixi və floristik 

vilayətlərin təsiri ilə əlaqədar olaraq uzun müddət 

təcrid olunması çoxsaylı endem bitki növlərinin 

müstəsna müxtəlifliyinin inkişafına səbəb 

olmuşdur. “Qafqazın endem bitkilərinin Qırmızı 

Siyahısı” üzrə Azərbaycanda 950 Qafqaz endemi 

və 200 milli endem növ təsbit olunmuşdur. Bu 

sistematik monoqrafiyanın hazırlanmasında 

alimlərimizin töhfəsi misilsizdir (Ali-zade & al., 

2014). Bununla yanaşı 2013-ci ildə 300 nadir və 

nəsli kəsilmə təhlükəsi altında olan bitki və 

göbələk növlərinin yayılması, bolluğu, qorunma 

statusu, təhlükələr, qorunma və idarə olunması 

tam nəzərə alınmaqla Azərbaycanın Qırmızı 

Kitabının ikinci nəşri hazırlanmışdır (Azərbaycan 

Respublikasının Qırmızı Kitabı, 2013). Bu 

siyahıya daxil olan nadir və nəsli kəsilməkdə olan 

növlərin 267-si ali, 6-sı ibtidai bitkilərə (6 yosun), 

həmçinin 14-ü göbələklərə, 13-ü isə şibyələrə 

aiddir. Ali bitkilərdən 1 növ mamır, 6 növ qıjı, 4 

növ çılpaqtoxumlu və 256 növ çiçəkli bitkiləri 

təmsil edir. Azərbaycanın Qırmızı Kitabının bu 

yaxınlarda nəşr olunmuş yeni 3-cü nəşrinə 460 

takson daxil edilmişdir ki, onlardan 404-ü ali 

bitkilərə (o cümlədən 6- sı mamırkimilərə, 15-i 

qıjıkimilərə, 4-ü çılpaqtoxumlulara və 379-u 

çiçəkli bitkilərə), 5-i ibtidai bitkilərə (yəni, 

yosunlara), 37-si isə göbələklərə və 14-ü şibyələrə 

aiddir (Azərbaycan Respublikasının Qırmızı 

Kitabı, 2023). Həmçinin, Azərbaycanın meşə 

ekosistemlərində nadir bitki növlərinin popul- 

yasiyalarının vəziyyətinin və strukturunun 

öyrənilməsinə populyasiya-ontogenetik yanaşma- 

nın köməyi ilə yeni məlumatlar əldə edilmiş və 

məlumat bankı tərtib edilmişdir (Mursal & 

Mehdiyeva 2019; Mursal & al. 2020; Ali-zade & 

al. 2019). Bu tədqiqatlar meşə ekosistemlərində 

nadir bitki növlərinin, o cümlədən faydalı 

növlərin gələcəkdə təbiətdə itməsi ehtimalını 

proqnozlaşdırmaq baxımından çox zəruridir. 

Respublikanın florasının öyrənilməsində 

yerli əhalinin ənənəvi olaraq dərman, qida və 

yem məqsədləri üçün istifadə etdiyi bitkilərin 

tədqiqi də mühüm yer tutur. Bitkilərdən bioloji 

fəal maddələrinin tədqiqi keçən əsrin ortasından 

formalaşmasına baxmayaraq Azərbaycanın 

1550 dərman bitki növlərini özündə 

cəmləşdirən birinci və yeganə elektron bazası 

son 10 ildə yaradılmışdır (Mehdiyeva, 2010). 

Baza məlumatlarına əsasən ölkəmizdə 640 növ 

aromatik, 746 növ qida və 500 növ boyayıcı 

bitki kimi müəyyən edilmişdir (Mehdiyeva 

2011; Mehdiyeva & Zeynalova 2013a, b; 

Mehdiyeva 2014; Mehdiyeva & al. 2017; 

Mehdiyeva & Hamidova 2018). Digər alimlərin 

də bu sahədə tədqiqatları qeyd edilməlidir 

(Лекарственные растения Нахчыванской 

Автономной Республики 2018; Alizade & 

Shulkina, 2018; Ibadullayeva 2020, Novruzov 

& al. 2021; Qasımov və Muradov 2017). 

Bunlarla yanaşı bitkilərin etnofarmakoloji 

istifadəsi həmçinin yeni dərmanların 

istehsalında və insanların ciddi xəstəliklərinin 

müalicəsində mühüm rol oynayan bəzi yerli 

dərman bitki növlərinin tədqiqat nəticələri 

nüfuzlu beynəlxalq elmi jurnallarda çap 

olunmuşdur (Qiao & al. 2019 a, b; Liu & al. 

2021a, b; Şükürlü & Sərkərov 2020; Shukurlu 

& al. 2023). 

Qlobal səviyyədə baş verən 

dəyişikliklər və meyllərin təhlili bir daha 

göstərir ki, alimlərimiz ölkəmizin bitki 

aləminin və müxtəlifliyinin gələcək nəsillər 

üçün saxlanılması, ekoloji təhsil və tərbiyənin 

stimullaşdırılması, endem və nadir bitki 

növlərinin biologiyasının öyrənilməsi və 

mühafizəsi prosesində fəal iştirak üçün indiki 

sürətlə dəyişilən dünyada yeni biliklərə və 

yanaşmalara sahib olmalıdır. Bu tədqiqatlar 

bioloji müxtəlifliyin mühafizəsi ilə yanaşı, 

yoxsulluq problemlərinin həlli, ekoloji balansın 

tənzimlənməsi, ekoloji vəziyyətin və davamlı 

inkişafın yaxşılaşması, ətraf mühitə neqativ 

təsirin azaldılması üçün mühüm əhəmiyyət kəsb 

edir. 

Sultan Qaboos Universitetinin profes-soru, 

dünya şöhrətli alim Prof. Dr. Syed Zahid Gamar 

(Maskat, Oman) mühəndislik təhsilində çağırışlar 

və gələcək inkişaf perspektivləri haqqında qeyd 

edir ki, bu günün mütəxəssisləri bütün peşəkarlar 

üçün zəruri olan texniki, ixtisas və sosial 

bacarıqların güclü vəhdətinə yiyələnməlidir 

(Gamar 2023). Alimlər təkcə bioloji biliklər 

verməklə kifayətlənməməli, eyni zamanda həm də 

effektiv ünsiyyətdən komanda işinə və 

problemlərin həllinə qədər bütün zəruri yumşaq 

bacarıqlara malik olan mütəxəssislər 

hazırlamalıdırlar. Odur ki, dünyanın qabaqcıl 

universitetlərində biologiyanın ənənəvi əsas 

kurslarına indi kommunikasiya texnologiyaları, 

sosial və humanitar məlumatları ehtiva edən bir 

çox fənlər və tədris proqramları daxil edilir. 

Maraqlıdır, təbii sərvətləri və onun ayrılmaz 

hissəsi olan bioloji müxtəlifliyi ilə zəngin 

ölkəmizdəki universitetlər də gələcək meyllərlə 

sinxronlaşdırılmış şəkildə transformasiya edə 

biləcəkmi? 

Bu prizmadan baxdığımızda mütəxəssis- 

lərimizin inkişafı, daha sonra isə fənlərarası 

bacarıqların və tədris fəaliyyətinin mənimsənil- 

məsi üçün həyat keyfiyyətini və imkanlarını 

yaxşılaşdırmağa xidmət edən milli strategiya 

lazımdır. Müasir təhsilin bu gün hansı 

problemlərlə üzləşdiyi, yeni strategiyaların nədən 

ibarət olduğu, liderlərin və siyasətçilərin onlara 

necə uyğunlaşa biləcəyi qənaətinə gəlmək olar. 

Xüsusən, yuxarıda qeyd olunan müasir 

tarixi inkişaf dövrünün və respublikada mövcud 

problemlərin təhlili göstərir ki, son 14-15 ildə 

Azərbaycan florasının öyrənilməsi istiqamətində 

bir sıra addımlar atılsa da Azərbaycanda botanika 

elmi mütərəqqi Qərb məktəblərindən xeyli geri 

qalır. Bunun səbəblərindən biri kimi də ali təhsil 

müəssisələrinin bakalavriat və magistratura 

səviyyələrində ixtisaslar üzrə mühazirə, seminar/ 

praktik məşğələlərininvə laboratoriyaların təhsil 

proqramları (kurikulumları), sillabuslarında elmin 

və təhsilin real inteqrasiyası istiqamətində elm, 

texnologiya və mühəndislik kontekstində məzmu- 

nun, yanaşmalarının və metodlarının tədrisinin 

olduqca zəif olmasıdır. 

Respublikamızda botaniki tədqiqatlarda 

molekulyar bioloji yanaşmaların tətbiqi bilik və 

bacarıqlarına yiyələnməyə ehtiyac duyulmasına 

baxmayaraq, floramızın bəzi bitki növlərinin bu 

səviyyədə öyrənilməsi bu günə qədər yalnız 

əməkdaşlıqlar çərçivəsində xarici həmkarlar ilə 

birlikdə həyata keçirilib (Maharramova & al. 

2017; Salimov & al. 2021; Giorgashvili & al. 

2022; Aghayeva & al. 2021). Düzdür xarici 

həmkarlarla müştərək tədqiqatların aparılması 

Azərbaycan elminin inkişafı, gənc kadrların 

yüksək müasir səviyyədə hazırlanması və 

dünya elminə inteqrasiya ilə yanaşı, şərəfli 

tarixi və böyük elmi və təbii ehtiyatları ilə 

fərqlənən Azərbaycanımızın daha yaxından 

tanıtdırılması üçün də əhəmiyyətlidir. Lakin 

eyni zamanda ixtisaslı kadrların yetişdirilməsi, 

mövcud mütəxəssislərin kvalifikasiyalarının 

artırılması və tədqiqatların davamlılığının 

təmini, müasir elmi meyllərlə təhsilin 

sinxronlaşdırılması, beynəlxalq səviyyəli 

nəticələrin əldə edilməsi və s. üçün kifayət deyil. 

Bu baxımdan Azərbaycan Respublikası 

Prezidenti tərəfindən    imzalanmış  sərəncama 

əsasən elm və təhsil sahəsində idarəetmənin 

təkmilləşdirilməsi ilə   bağlı tədbirlər   xüsusi 

əhəmiyyət  kəsb edir   (https://president.az/az/ 

articles/view/56763). Elm və təhsil sahəsində 

dövlət siyasətinin ifadəsi olan bu aktual sənəd, 

elmi müəssisə və təşkilatların fəaliyyətinin təşkili, 

tənzimlənməsi və qarşılıqlı əlaqələrin yenidən 

qurulmasının ümumi əsaslarını müəyyən edərək, 

həyata   keçirilən   fəaliyyətin    və    aparılan 

tədqiqatların səmərəliliyin artırılması ilə bağlı 

elmi ictimaiyyət  qarşısında  ciddi   vəzifələr 

qoymuşdur.    Ölkə     rəhbərliyinin   qoyduğu 

vəzifələrin   yerinə     yetirilməsi,   Azərbaycan 

elminin inkişafı və günün tələbləri səviyyəsinə 

uyğun  qaldırılması    üçün  hər  bir  alim öz 

fəaliyyətini    yenidən     nəzərdən   keçirərək 

qiymətləndirməli, bilik və bacarığını perspektivli 

və    praktiki    əhəmiyyətə  malik    elmi-tətbiqi 

mövzuların həllinə yönəltməlidir. 

